
ATASSUT      UKA 2013/123 

Knud Kristiansen     21.11.13 

 

Qanoq iliornikkut nunatsinni ineqarnikkut piaarnerusumik pitsanngorsaaneq, nutarsaaneq 

inuillu illut, inissiat attartukkatik piaarnerusumik pigilersinnaaneraat apeqquteqaat 

aallaavigalugu oqallisissiaq. 

(Inatsisartunut ilaasortat Gerhardt Petersen aamma Knud Kristiansen, Atassut) 

 

ATASSUT-miit qangaaniilli suliniutigisatta pingaaruteqarluinnartut ilagaat innuttaasut 

amerlanerpaat namminneq pigisaminnik akisussaaffigisaminnillu angerlarsimaffeqassasut, 

taamaalillunilu inissaqarnerup tungaatigut pisortanut pituttorsimaneq annikillisarneqassasoq. 

 

Naalakkersuisooqatigiinnermi isumaqatigiissummi ineqarnermut tunngatillugu anguniagassatut 

isumaqatigiissutigineqartut anguniakkanik taassuminnga annertuumik qanillattuisitsissasoq 

ATASSUT-miit qularutiginngilarput. 

 

Naalakkersuisooqatigiinnermi isumaqatigiissummi anguniagassat arlallit aningaasanut inatsimmi 

2014-moortumi pimoorullugit sulissutigineqartussanngorput, tassa sanaartornermut illuliornermullu 

atatillugu nunarput ataatsimut isigalugu pilersaarutit ingerlanneqarnissaat qulakkeerniarneqarluni 

aallartinneqareerpoq, tassunga tunngatillugu makku tikkuarsinnaavagut: 

 

 Nammineq illulianik sanaartornerup isorliunerusunut nunaqarfinnullu annertusarneqarnissaa 

periarfissaalissaaq, aningaasanut inatsit aqqutigalugu 2014-mi 15 mio. kr. Ukiunilu 

missingersuusiorfiusuni ukiut tamaasa 10 mio. kr.-inik aningaasartalimmik. 

 Sanaartornermi nakkutilliineq sukannernerusumik ingerlanneqalissaaq, ilaatigut konto 

pingaarneq 73.01.04-ip 1,5 mio. Kr. missaanik aningaasartalimmik 

 Illusinermi inissiamilluunniit pisinermi akiliutit erniaannik akileraarutitigut tamakkiisumik 

ilanngaateqartoqartaleqqissaaq, tamanna nunatta karsianut ukiumut 12 mio. kr.-it missaanni 

akeqassaaq, namminerli illuliorumanerup annertusarneqarneratigut illuutinut pisortanut 

pituttorsimaneq millisarneqassaaq. 

 Attartortumiit piginnittuunermut aqqutissiuussineq pilerinarsarneqassaaq. 

 Inissiat oqummik eqqugaasimasut pillugit qulaajaaneq nanginneqassaaq. 

 

Suliassarpassuit ineqarnerup pitsanngorsarneqarnissaanik siunertaqarnitsinnut naapertuuttut 

matumani ilai kisiisa taavagut, suliniutillu timitalersorneqarnissaannut ATASSUT-miit soorunami 

tamakkiisumik suleqataaffigalugillu siunissatsinni suleqataaffigissavagut. 

 

Sulinerli tamanna pitsaasuusariaqarpoq, taamaammat naammagisimaarinninnerput 

tuppersaasiullugu assavut paarlaannarlugit pisussat ATASSUT-miit utaqqiumanngilagut. 

 

Piaartumimmi pitsanngorsaaneq nutarsaanerlu ingerlanneqartariaqarput, tamannalu pissappat 

qulaajaanerit sukumiisut nunatsinni kommuunit, Nukissiorfiit aammalu nunatsinni sanaartornermik 

suliaqartut suleqatigalugit ingerlanneqarsinnaanissaat ATASSUT-miit Naalakkersuisunut 

kaammattuutigerusupparput. 

 

Ukiummi makku inuuffigilikkavut ineqarnerup tungaatigut unammisassanik imaannaanngitsunik 

aqqusaagaqarfigaagut; inissiat illuutillu ikigassaanngitsut oqummik eqqugaasimapput, ilaallu 

amerlasuutigut akilersinnaanngilaq nutarsarlugit aserfallatsaalinissaat, pitsaanerulluni nutaamik 

sanaartoraanni. 

 

Tamakkulu tamarmik ingiaqatigiissumik kommuunit peqatigalugit pilersaarusiorlugillu 

tulleriissaartariaqarput, taamaasiornikkut aamma kommuunit pilersaarutaat Namminersorlutillu 

Oqartussat pilersaarutaat ataqatigiissillugit. 

 

ATASSUT-mit neriuutigingaarparput naatsorsuutigalugulu 2014-imi ineqarnerup 

misissuiffigineqarnissaa misissoqqissaarneqarnissaalu pereerpata, 2015-imi ataatsimut 

aaqqissuusseqqinnissarpiamik saqqummiussisoqarnissaa sioqqullugu ineqarnermut tunngatillugu 

Inatsisartuni ataatsimoorullugit kissaatigineqartut siunniussallu katersorneqassasut. 

Assersuutigiinnarlugu maannangaaq ATASSUT-ip tungaanit oqaatigereersinnaavarput 

kissaatigatsigu inissiat illullu attartukkat ukiunilu arlalissuarni najugaqarfigineqareersimasut, 

attartortunit pigineqalersinnaanissaannut taamaalillunilu nammineq akisussaaffigilernissaanut 

periarfissat annertusarneqassasut. 

 

Taamatuttaaq kissaatigaarput nutaanik illuliorniarnerni sineriassuatsinni periarfissat 

ajornannginnerulernissaat siunertaralugu aningaasaateqarfittut aaqqissorneqarsinnaasumik 

taarsigassarsiniartarfinnut qularnaveeqqutaasussanik aningaasanik uninngasuuteqalersinnaaneq 

misissorneqassasoq. 

 

Ilisimaneqarpormi taarsigassarsiniartarfiit ullumikkut nunatsinni illoqarfinni sisamaannarni 

taarsigassarsisitsiumasartut, tamannalu qaangerniarneqartariaqarpoq, matumanilu tikkuagarput 

periarfissat ilagisinnaavaat. 

 

Naggataatigut ATASSUT-miit kaammattuutigissavarput isumaliutigeqqissaarneqassasut illuutit, 

inissiallu aserfallatsaalinikkut pisariaqartitsisut pitsaassutsikkut nalilersorluarneqassasut, qanorlu 

akilersinnaatiginersoq, aserfallatsaalineqarpata, imaluunniit allatigut aaqqissuussisoqarpat. 

 

 


